
					ਇਹ ਸਫ਼ਾ ਪ੍ਰਮਾਣਿਤ ਹੈ

ਕੋਠੇ ਤੇ ਪਰਨਾਲ਼ਾ

ਸਾਨੂੰ ਖੜਿਆਂ ਨੂੰ ਲਗਦਾ ਪਾਲ਼ਾ

ਸਾਡੀ ਲੋਹੜੀ ਮਨਾ ਦੋ



ਤੂੰ ਤੇ ਕੰਮ ਕਰਦੀ ਐਂ

ਸਾਨੂੰ ਰਾਤ ਪੈਂਦੀ ਐ





ਹੋਰ ਵੀ ਅਨੇਕਾਂ ਗੀਤ ਮਿਲਦੇ ਹਨ- ਮੁੰਡੇ ਅੱਧੀ ਰਾਤ ਤਕ ਪਿੰਡ ਵਿਚ ਗਾਹ ਪਾਈ ਰੱਖਦੇ ਹਨ।

ਕੁੜੀਆਂ ਜਿਨ੍ਹਾਂ ਵਿਚ ਮੁਟਿਆਰਾਂ ਵੀ ਸ਼ਾਮਲ ਹੁੰਦੀਆਂ ਹਨ ਨਵ ਜਨਮੇ ਮੁੰਡੇ ਵਾਲ਼ਿਆਂ ਦੇ ਘਰ ਘਰ ਜਾ ਕੇ ਗੀਤ ਗਾਉਂਦੀਆਂ ਹੋਈਆਂ ਵਧਾਈਆਂ ਦਾ ਗੁੜ- ਗੁੜ ਦੀ ਭੇਲੀ ਦੇ ਰੂਪ ਵਿਚ ਮੰਗਦੀਆਂ ਹਨ। ਉਹ ਬੜੀ ਸੁਰੀਲੀ ਤੇ ਠਰੰਮੇ ਵਾਲ਼ੀ ਸੁਰ ਵਿਚ ਗੀਤ ਗਾਉਂਦੀਆਂ ਹਨ:- 



ਤਿਲ ਛੱਟੇ ਛੰਡ ਛਡਾਏ

ਗੁੜ ਦੇਹ ਮੁੰਡੇ ਦੀਏ ਮਾਏਂ

ਅਸੀਂ ਗੁੜ ਨਹੀਂ ਲੈਣਾ ਥੋੜ੍ਹਾ

ਅਸੀਂ ਲੈਣਾ ਗੁੜ ਦਾ ਰੋੜਾ

--0--

ਤਿਲ ਚੌਲੀਏ ਨੀ

ਗੀਗਾ ਜੰਮਿਆ ਨੀ

ਗੁੜ ਵੰਡਿਆ ਨੀ

ਗੁੜ ਦੀਆਂ ਰੋੜੀਆਂ ਨੀ

ਭਰਾਵਾਂ ਜੋੜੀਆਂ ਨੀ

ਗੀਗਾ ਆਪ ਜੀਵੇਗਾ

ਮਾਈ ਬਾਪ ਜੀਵੇਗਾ

ਸਹੁਰਾ ਸਾਕ ਜੀਵੇਗਾ

ਜੀਵੇਗਾ ਬਈ ਜੀਵੇਗਾ





ਗੀਤਾਂ ਦੀ ਸੁਰ ਹੋਰ ਤਿੱਖੀ ਹੋਈ ਜਾਂਦੀ ਹੈ- ਘਰ ਵਾਲ਼ੇ ਬਾਹਰ ਨਹੀਂ ਨਿਕਲਦੇ ਉਹ ਜਾਣ ਬੁਝ ਕੇ ਦੇਰੀ ਕਰਦੇ ਹਨ। ਕੁੜੀਆਂ ਅਗਲਾ ਗੀਤ ਛੂਹ ਦੇਂਦੀਆ ਹਨ:-



ਤਿਲੀ ਹਰੀਓ ਭਰੀ

ਤਿਲੀ ਮੋਤੀਆਂ ਜੜੀ

ਤਿਲੀ ਓਸ ਘਰ ਜਾਹ

ਜਿਥੇ ਕਾਕੇ ਦਾ ਵਿਆਹ

